
USTAV KAPITAL HISOBINI 
TAKOMILLASHTIRISH 

Inomjon Sherimbetov
Toshkent davlat iqtisodiyot universiteti tadqiqotchisi

Annotatsiya. Maqolada xususiy kapitalning tarkibiy qismi bo‘lgan ustav kapitalining shakllanishi va o‘zgarishi, shuningdek 
unga ulush sifatida kiritiladigan mol-mulkni baholashdagi mavjud muammolar hamda ularni buxgalteriya hisobi va 
moliyaviy hisobotda aks ettirish tartibi yoritilgan. Tadqiqotlar natijalariga ko‘ra, xalqaro standartlar asosida ustav kapitali 
hisobini takomillashtirish bo‘yicha tavsiyalar ishlab chiqilgan.

Kalit soʻzlar: xususiy kapital, ustav kapital, ulush, haqqoniy qiymat, to‘lanmagan kapital, sotib olingan xususiy aksiya, sof 
aktiv.

Abstract. The article examines the formation and changes of charter capital as a component of equity, as well as existing 
issues in valuing assets contributed as equity shares and the procedures for their recognition in accounting and financial 
reporting. Based on the research findings, recommendations have been developed for improving the accounting of 
charter capital in accordance with international standards.

Key words: equity, charter capital, contribution, fair value, unpaid capital, treasury shares, net assets.

Аннотация. В статье раскрываются вопросы формирования и изменения уставного капитала как составной части 
собственного капитала, а также существующие проблемы оценки имущества, вносимого в качестве доли, и порядок 
его отражения в бухгалтерском учёте и финансовой отчётности. По результатам исследований разработаны 
рекомендации по совершенствованию учёта уставного капитала на основе международных стандартов.

Ключевые слова: собственный капитал, уставный капитал, вклад, справедливая стоимость, неоплаченный 
капитал, собственные акции, чистые активы.

K I R I S H
Mamlakatimizda so‘nggi yillarda buxgalteriya hisobi va audit sohasida olib borilayotgan islohotlar natijasi 

o‘laroq tadbirkorlik subyektlari oldida hal etilishi lozim bo‘lgan dolzarb masalalar yuzaga kelmoqda. Xususan, 
muayyan turdagi tadbirkorlik subyektlari moliyaviy hisobotlarini xalqaro standartlar talablariga muvofiq 
tayyorlashi va o‘rnatilgan tartibda auditning xalqaro standartlari asosida auditorlik tekshiruvidan o‘tkazishi 
talab etiladi. Shuningdek, moliyaviy hisobotni xalqaro standartlar talablariga muvofiq tuzish ularga xorijiy 
investitsiyalarni jalb etish hamda past stavkada kredit mablag‘larini olish imkoniyatini yaratadi. Shunday ekan, 
tashkilotlar tomonidan moliyaviy hisobotlarning ishonchliligi va undagi axborotlarning shaffofligini ta’minlash 
hozirgi kunning dolzarb masalalaridan biri hisoblanadi.

Xususiy kapital aksiyadorlik jamiyatining moliyaviy barqarorligining asosi hisoblanadi, uning miqdori va 
o‘sish tempi moliyaviy-xo‘jalik faoliyati natijadorligini ifodalaydi. Boshqaruv qarorlarini qabul qilishda xususiy 
kapitalga oid axborot ta’minoti muhim ahamiyatga ega. Bunday axborot ta’minoti aksiyadorlik jamiyatining 
hisob tizimi doirasida shakllantirilgan ishonchli hisob va hisobotdan olinadi.

Ushbu maqolada aksiyadorlik jamiyati xususiy kapitalida aks etuvchi muhim komponent — ustav kapitalining 
shakllanishi va uning miqdori o‘zgarishini buxgalteriya hisobida aks ettirish jarayonini takomillashtirish masalalari 
ko‘rib chiqiladi.

M A V Z U G A  O I D  A D A B I Y O T L A R  S H A R H I
Ta’kidlash joizki, bir qator olimlar xususiy kapital hisobiga oid tadqiqotlarni o‘z ishlarida ko‘rib chiqqanlar. 

Xususan, O. Ermatovning ilmiy ishida “xususiy kapital tarkibi muassislar kiritgan mablag‘lar, korxona faoliyati 

davomida ishlab topgan va jamg‘argan mablag‘lar, kelgusida korxona foydasi hisobiga o‘tkaziladigan 
mablag‘lardan iborat bo‘lishi asoslangan va ularni buxgalteriya o‘tkazmalarida aks ettirish taklif etilgan”, deb 
qayd etilgan [3].

Q. O‘rishev tomonidan olib borilgan tadqiqotlarda “yog‘-moy sanoati korxonalarining o‘ziga xos xususiyatidan 
kelib chiqqan holda ustav kapitali, qo‘shilgan kapital, rezerv kapitalni hisobga olish bo‘yicha takomillashtirilgan 
takliflar berilgan” [4].

Q. Berdiyev ham o‘zining ilmiy ishida “xo‘jalik yurituvchi subyektlarda ustav kapitali miqdorini aniq 
hisobda aks ettirish maqsadida valyuta kursi bo‘yicha farqlarni hisobga olish, xususiy kapital hisobotini 
moliyaviy hisobotning xalqaro standartlari asosida retrospektiv to‘g‘rilash hamda aksiyadorlik kapitalini sinfosti 
moddalariga ajratgan holda transformatsiya qilish yuzasidan takliflar ishlab chiqqan”ligini ta’kidlagan [5].

I. Baxoldina “xususiy kapital to‘g‘risida strategik va taktik boshqaruv qarorlarini qabul qilish shak-shubhasiz 
jamiyatning hisob tizimi tomonidan shakllantiriladigan axborotlarga bog‘liqdir”, deb ta’kidlab o‘tgan [6].

T. Dudich “ustav kapitali aksiyadorlarning ishtiroki darajasini bildiruvchi vosita bo‘lib, aksiyalar qiymatini 
yaxshiroq baholashga olib keladi. Moliyaviy hisobotning xalqaro standartlarining joriy etilishi natijasida 
buxgalteriya hisobining umumqabul qilingan paradigmasi sifatida haqqoniy qiymat keng targ‘ib qilina boshlandi. 
Biroq, haqqoniy qiymat bozor narxlarining katta tebranishlari tufayli zaif o‘lchovdir”, degan xulosaga kelgan [7].

Biroq olib borilgan tadqiqotlarda ustav kapitali hisobini xalqaro standartlar talablari asosida takomillashtirish 
masalalari atroflicha yoritilmagan.

T A D Q I Q O T  M E T O D O L O G I YA S I
Ustav kapitali hisobini tashkil etish qoidalari normativ-huquqiy hujjatlarda o‘z aksini topgan. O‘zbekiston 

Respublikasida faoliyat yurituvchi xo‘jalik yurituvchi subyektlarda xususiy kapital hisobini moliyaviy hisobotning 
xalqaro standartlari asosida tashkil etish buxgalteriya hisobining ilmiy-metodologik apparatini takomillashtirishda 
muhim ahamiyat kasb etadi.

T A H L I L  V A  N A T I J A L A R
Ishtirokchi jamiyatning ustav kapitaliga pul, qimmatli qog‘ozlar, pul bilan baholanadigan boshqa buyumlar 

yoki mulkiy huquqlar yoxud boshqa shaxsga o‘tkaziladigan o‘zga huquqlarni hissa sifatida kiritishi jamiyatning 
buxgalteriya balansida aktivlarning ko‘payishi hamda passiv qismida xususiy kapitalning ko‘payishi tartibida 
aks ettiriladi.

Ta’kidlash joizki, O‘zbekiston Respublikasining Fuqarolik kodeksida «ulushlarga (qo‘shilgan hissalarga) 
yoki muassislarning (ishtirokchilarning) aksiyalariga bo‘lingan ustav fondi (ustav kapitali)ga ega bo‘lgan tijoratchi 
tashkilotlar xo‘jalik shirkatlari va jamiyatlari hisoblanadi», deya ta’rif berilgan [1].

O‘zbekiston Respublikasining “Buxgalteriya hisobi to‘g‘risida”gi Qonuniga ko‘ra, “ustav fondi (ustav 
kapitali) ta’sis hujjatlarida belgilangan hissalarning (pulda ifodalangan holdagi) yig‘indisini aks ettiradi. Ustav 
fondiga (ustav kapitaliga) hissalar shaklida kiritiladigan moddiy va nomoddiy aktivlar ta’sischilar (ishtirokchilar) 
o‘rtasidagi kelishuvga ko‘ra baholanadi, qonunda nazarda tutilgan hollarda esa baholovchi tashkilot tomonidan 
baholanishi kerak”, deb belgilangan [2].

Jamiyatning ustav kapitali uchta funksiyani bajaradi:
1.	 jamiyat faoliyatini tashkil etish va boshlash uchun birlamchi kapitalni shakllantirish;
2.	 ulush yoki aksiyaga muvofiq mulkdorlar o‘rtasida foydani taqsimlash;
3.	 kreditorlar oldidagi majburiyatlar bajarilishini kafolatlash.
Ta’sis hujjatlarida ro‘yxatdan o‘tkazilgan ustav kapitalining summasi jamiyat ishtirokchilarining jami qo‘yilma 

(ulush, aksiya)larini aks ettirib, buxgalteriya hisobida 8300 — “Ustav kapitalini hisobga oluvchi schyotlar”da aks 
etadi. 8300 — “Ustav kapitalini hisobga oluvchi schyotlar” saldosi jamiyat ta’sis hujjatida belgilangan ustav 
kapitali miqdoriga mos bo‘ladi hamda hisobot davrida ishtirokchilar tomonidan hissalarning kiritilgan yoki 
kiritilmaganligiga bog‘liq bo‘lmaydi.

Yangidan tashkil etilgan jamiyat davlat ro‘yxatidan o‘tmagunga qadar, ya’ni u haqidagi ma’lumotlar 
tadbirkorlik subyektlari yagona davlat reestriga kiritilmagunga qadar ishtirokchilarning qarzlari va ular tomonidan 
amalga oshirilgan operatsiyalar buxgalteriya hisobida aks etmaydi. Jamiyat davlat ro‘yxatidan o‘tgan sanada 
ta’sis hujjatlariga muvofiq ishtirokchilarning jami qo‘yilmalar (ulush, aksiya) summasi to‘g‘risidagi operatsiyani 
aks ettiruvchi birinchi buxgalteriya yozuvi amalga oshiriladi. Mazkur holatda ustav kapitalini hisobga oluvchi 
schyotlar (8310–8330) kreditlanib, ustav kapitaliga ulushlar bo‘yicha ta’sischilarning qarzlari schyoti (4610) 
debetlanadi.

Bizning fikrimizcha, mazkur holatda alohida e’tibor qaratilishi lozim bo‘lgan masala mavjud, ya’ni 
ishtirokchilarning jamiyat ustav kapitaliga ta’sis shartnomasiga asosan kiritadigan qo‘yilmalari ularning istagiga 
muvofiq amalga oshirilishi mumkin. Muassislarning bu istakni turli sabablarga ko‘ra haqiqatda amalga oshirish 

yoki amalga oshirmaslik huquqi ham mavjud. Shundan kelib chiqqan holda, ishtirokchilar tomonidan kiritilishi 
lozim bo‘lgan qo‘yilmalarni “to‘lanmagan kapital” kontrpassiv schyoti sifatida kapitalni hisobga oluvchi schyotlarda 
aks ettirish maqsadga muvofiq, deb hisoblaymiz. Ushbu fikrga kelishimizga yana bir asos — ishtirokchilarning 
qarzini balansda aktivlar tarkibida debitorlik qarzi sifatida aks ettirilishi moliyaviy hisobotdan foydalanuvchilarni 
chalg‘itishi mumkinligi bilan izohlanadi.

Buxgalteriya hisobida ushbu operatsiyani jamiyat davlat ro‘yxatidan o‘tganda ta’sis hujjatida belgilangan 
summa miqdorida taklif etilayotgan “to‘lanmagan kapital” (8390) schyotini debetlab, ustav kapitalini hisobga 
oluvchi schyotlarni kreditlash maqsadga muvofiq, deb hisoblaymiz. Ishtirokchilar tomonidan ustav kapitaliga 
qo‘yilmalar pul ko‘rinishida, moddiy va nomoddiy shakldagi mulklar kiritilganda, tasdiqlovchi hujjatlarga muvofiq 
tegishli schyotlar debetlanib, “to‘lanmagan kapital” schyoti kreditlangan holda moliyaviy hisobotning tegishli 
elementlarida aks ettiriladi.

Shuningdek, mazkur holatda buxgalteriya balansining passiv qismidagi o‘z mablag‘lari manbalari tarkibida 
“to‘lanmagan kapital” moddasini kiritish maqsadga muvofiq. Bunga asosiy sabab — buxgalteriya balansi netto 
asosda tuzilishini hisobga olsak, xususiy kapitalning sof miqdorini aks ettirish imkonining vujudga kelishidir 
(1-jadval).

1-jadval. Buxgalteriya balansi 1-sonli shaklda ustav kapitalini miqdorini aks ettirilishi1

Amaldagi holat
I. Oʻz mablagʻlari 
manbalari 

Hisobot 
davri 
boshiga

Hisobot 
davri oxiriga

Ustav kapitali (8300) 410

Taklif etilayotgan holat
I. Oʻz mablagʻlari 
manbalari

Hisobot 
davri 
boshiga

Hisobot 
davri oxiriga

Ustav kapitali (8300) 410

Toʻlanmagan kapital 
(8390)

415

Qonunchilik hujjatlarida ustav kapitaliga ulush sifatida kiritiladigan qo‘yilmalar pul ko‘rinishidan boshqa 
shakldagi aktiv sifatida kiritilganda, ular ta’sischilar o‘rtasida kelishilgan bahoda buxgalteriya hisobida aks 
ettirilishi belgilangan. Fikrimizcha, mazkur holatda ham alohida e’tibor qaratilishi lozim bo‘lgan jihat mavjud. 
Xususiy kapital komponentlari tashkilotning moliyaviy mustaqilligiga va moliyaviy barqarorligiga ta’sir etuvchi 
ko‘rsatkichlar ekanini inobatga olsak, ustav kapitaliga ulush sifatida kiritilgan pul shaklida bo‘lmagan mol-
mulkning qiymati muhim ahamiyat kasb etadi.

Moliyaviy hisobotning xalqaro standartlarida mol-mulklarning qiymatini buxgalteriya hisobida, aksariyat 
hollarda, haqqoniy qiymatda aks ettirish talab etiladi. Xususan, “Haqqoniy qiymatni baholash” nomli 13-son 
moliyaviy hisobotning xalqaro standartida haqqoniy qiymatni aniqlash tartibi keltirilgan. Unga muvofiq, “haqqoniy 
qiymat — baholash sanasida bozor ishtirokchilari o‘rtasidagi odatdagi operatsiyada aktivni sotishdan olinishi 
yoki majburiyatni o‘tkazish uchun to‘lanishi mumkin bo‘lgan narx”, deb qayd etilgan [8].

Ta’rifga e’tibor qaratsak, bozor — haqqoniy qiymatni aniqlashdagi asosiy omil hisoblanadi. Demak, 
haqqoniy qiymat muayyan obyektlarni baholash natijasi emas, balki bozor ko‘rsatkichi hisoblanadi. Ya’ni jamiyat 
aktiv va majburiyatlarni bozor ishtirokchilari tomonidan qanday baholanishiga tayanishi hamda mazkur holatda 
baholashning xususiy yondashuvlarini inobatga olmasligi lozim.

Shuningdek, mazkur standartda haqqoniy qiymatni aniqlashda foydalaniladigan ma’lumot manbalari uch 
darajaga ajratilgan.

Xalqaro standartda tashkilot baholash sanasida foydalanishi mumkin bo‘lgan bir xil aktivlar yoki 
majburiyatlar bo‘yicha faol bozordagi (tuzatilmagan) narxlar kotirovkasi birinchi darajali manba sifatida e’tirof 
etilgan. Ta’kidlash joizki, bunda asosiy urg‘u faol bozorga qaratilgan. Ya’ni aktivlar va majburiyatlar baholanishi 
uchun ushbu obyektlar savdosi amalga oshiriladigan faol bozor mavjud bo‘lishi talab etiladi.

1-darajaga kiritilgan narxlar kotirovkasidan tashqari aktiv yoki majburiyat bo‘yicha bevosita yoki bilvosita, 
kuzatish orqali olinadigan ma’lumot manbalari 2-darajali manba hisoblanadi. Ushbu manbadan mamlakatda 
faol bozor mavjud bo‘lmaganda, kuzatiladigan narxlar asosida aktivlar yoki majburiyatlar baholanadi. Demak, 
mazkur holatda aktivlarni sotishdan olinadigan foydani maksimallashtirish yoki majburiyatni so‘ndirishda 
to‘lanishi mumkin bo‘lgan summani minimallashtirishga imkon beradigan bozor hisoblanadi.

Aktiv yoki majburiyat bo‘yicha kuzatilmaydigan manba ma’lumotlari asosida baholanishi 3-darajali manba 
ma’lumotlari asosida amalga oshiriladi (2-jadval).

1	  Muallif ishlanmasi.

2-jadval. Haqqoniy qiymatni aniqlash iyerarxiyasi2

1-daraja Fond birjasida muomalada boʻlgan aksiyalarning bozor kotirovkasi

2-daraja

Faol bozorda oʻxshash aktivlar uchun kotirovka
Faol boʻlmagan bozorda xuddi shunday yoki oʻxshash aktivlarning kotirovkasi
Boshqa kuzatiladigan boshlangʻich maʼlumotlar
Bozor tomonidan tasdiqlangan boshlangʻich maʼlumotlar 

3-daraja
Moliyaviy prognozlar
Narxlar oʻzgaruvchanligining tarixiy statistikasi
Oʻrtacha bozor qiymatini baholash

Bizning fikrimizcha, ustav kapitaliga kiritilgan pul shaklida bo‘lmagan aktivlar haqqoniy qiymatda baholanishi 
maqsadga muvofiqdir. Mazkur holat moliyaviy hisobotda mol-mulklar qiymatining ishonchli aks ettirilishini 
ta’minlaydi. Hissa sifatida kiritilgan mol-mulkning qiymati jamiyat ustavida, qonunchilikda belgilangan tartibda 
muassislarning kelishuvi asosida aniqlangan bahodan uning haqqoniy qiymati yuqori bo‘lsa, oradagi farqni 8410 
— “Emissiya daromadi” schyotining kreditida aks ettirish lozim. Ushbu holatda alohida e’tibor qaratiladigan jihat 
shundaki, haqqoniy qiymatni aniqlash uchun jamiyatda ushbu masalalar bilan shug‘ullanuvchi alohida tarkibiy 
bo‘linmaning mavjud bo‘lishi maqsadga muvofiqdir.

Agar ustav kapitaliga ulush sifatida kiritilayotgan pul shaklida bo‘lmagan mol-mulkning haqqoniy qiymatini 
1- va 2-darajali ma’lumot manbalari asosida aniqlashning imkoni bo‘lmaganda, 3-darajali ma’lumot manbasi 
sifatida baholovchi tashkilotning hisobotidan foydalanish mumkin.

Agar ustav kapitaliga hissa sifatida ko‘chmas mulk obyekti kiritilsa, unga bo‘lgan mulk huquqi qonunchilikka 
muvofiq davlat ro‘yxatidan o‘tkazilishi lozim. Milliy qonunchiligimizga muvofiq, ko‘chmas mulk obyektiga bo‘lgan 
mulk huquqi o‘tgan kundan boshlab jamiyat unga egalik qila boshlaydi va buxgalteriya hisobida aks ettiriladi. 
Xalqaro amaliyotga nazar soladigan bo‘lsak, ko‘chmas mulk obyekti ustidan nazorat olingan hamda undan 
keladigan iqtisodiy naf jamiyatga tegishli bo‘lgan kundan boshlab buxgalteriya hisobida aks ettiriladi. Demak, 
xalqaro standartga muvofiq operatsiyaning yuridik jihatidan ko‘ra mazmunning shakldan ustunligiga ustuvorlik 
beriladi.

Aksiyadorlik jamiyatlarida ustav kapitali quyidagi tartibda shakllantirilishi mumkin:
— jamiyatning mol-mulki, ya’ni qo‘shilgan kapitali va taqsimlanmagan foyda hisobiga aksiyalar nominal 

qiymatini oshirish orqali;
— qo‘shimcha aksiyalarni joylashtirish orqali.
Ta’kidlash joizki, jamiyat ustav kapitalini oshirish uning aksiyadorlari umumiy yig‘ilishi vakolati hisoblanadi, 

biroq ushbu vakolat umumiy yig‘ilish qarori bilan kuzatuv kengashiga ham berilgan bo‘lishi mumkin. Agar jamiyat 
tomonidan ustav kapitalini oshirish to‘g‘risida qaror qabul qilingan bo‘lsa, uning yangi miqdori ta’sis hujjatlariga 
kiritilgan o‘zgartirish davlat ro‘yxatidan o‘tkazilgandan so‘ng buxgalteriya hisobida aks ettiriladi.

Ustav kapitalining miqdori jamiyatning mol-mulki hisobiga oshirilgan taqdirda, ushbu o‘zgarish davlat 
ro‘yxatidan o‘tkazilgan sanada buxgalteriya hisobida 8310 — “Oddiy aksiyalar” schyoti kreditlanib, uning 
taqsimlanmagan foyda yoki qo‘shilgan kapital schyotlari debetlanadi. Agar ustav kapitalining miqdori 
muassislarning qo‘shimcha hissalari yoki uchinchi shaxslarning hissalari hisobiga oshirilishi to‘g‘risida qaror 
qabul qilinsa, mazkur holatda jamiyat ta’sis hujjati qayta ro‘yxatdan o‘tkazilgungacha aktivlarni hisobga oluvchi 
schyotlar debetlanib, ta’sischilarning ustav kapitalini oshirish bo‘yicha ulushlari (6630) schyoti kreditlanadi. 
Ushbu majburiyat schyoti ta’sis hujjati qayta ro‘yxatdan o‘tkazilgandan so‘ng ta’sischilarning ustav kapitaliga 
hissalari bo‘yicha qarzi (4610) schyoti orqali yopiladi.

Jamiyat ustav kapitali quyidagi tartibda kamaytirilishi mumkin:
— aksiyalarning nominal qiymatini kamaytirish;
— aksiyalarning umumiy sonini qisqartirish;
— aksiyalarning bir qismini keyinchalik bekor qilgan holda jamiyat tomonidan aksiyalarni qaytarib olish;
— sof aktivlarning qiymati jamiyatning ustav kapitali miqdoridan oz bo‘lsa, ustav kapitalini sof aktivlar 

miqdorigacha kamaytirish.
Agar jamiyat aksiyadorlari umumiy yig‘ilishi ustav kapitali miqdorini muassislarga qisman ulushlarini to‘lash 

yo‘li bilan kamaytirish to‘g‘risida qaror qabul qilsa, ta’sis hujjatlariga o‘zgartirish davlat ro‘yxatidan o‘tkazilgan 
sanada buxgalteriya hisobida ustav kapitalini hisobga oluvchi schyotlar (8300) debetlanadi, chiqib ketayotgan 
ta’sischilarga ulushlari bo‘yicha qarzlar (6620) schyoti kreditlanadi. Ustav kapitali kamaytirilgan summaga 
yuzaga kelgan majburiyat so‘ndirilganda, chiqib ketayotgan ta’sischilarga ulushlari bo‘yicha qarzlar (6620) 
schyoti debetlanib, mos ravishda pul mablag‘larini hisobga oluvchi schyotlar kreditlanadi.

2	  Muallif ishlanmasi

Ustav kapitali miqdori muassislarga to‘lovni amalga oshirmasdan ulush nominal qiymatining kamaytirilishi 
holatida, ta’sis hujjatlaridagi o‘zgarishlar davlat ro‘yxatidan o‘tkazilgan sanada buxgalteriya hisobida ustav 
kapitalini hisobga oluvchi schyotlar (8300) debetlanadi, taqsimlanmagan foyda (yoki qoplanmagan zarar) schyoti 
kreditlanadi. Bunday operatsiya jamiyat ustav kapitali miqdorini sof aktivlari miqdorigacha muvofiqlashtirish 
maqsadida amalga oshiriladi.

Ustav kapitalini jamiyatga tegishli ulushlarni so‘ndirish orqali kamaytirish ta’sis hujjatlaridagi o‘zgarishlar 
davlat ro‘yxatidan o‘tgan sanada buxgalteriya hisobida aks ettiriladi. Mazkur holatda aksiyalar nominal 
qiymatdan yuqori bahoda yoki past qiymatda sotib olinadi. Demak, jamiyat nominal qiymatdan past bahoda 
aksiyalarini xarid qilsa, ustav kapitalini hisobga oluvchi schyotlar (8300) debetlanadi, “sotib olingan xususiy 
aksiyalar” (8610) schyoti kreditlanadi, oradagi farq summa “moliyaviy faoliyatning boshqa daromadlari” (9590) 
schyotini kreditlash orqali rasmiylashtiriladi. Nominal qiymatdan yuqori bahoda jamiyat o‘z aksiyalarini sotib 
olsa, ustav kapitalini hisobga oluvchi schyotlar (8300) debetlanadi, “sotib olingan xususiy aksiyalar” (8610) 
schyoti kreditlanadi, oradagi farq summa “moliyaviy faoliyatning boshqa xarajatlari” (9690) schyotini debetlash 
orqali rasmiylashtiriladi.

X U L O S A  V A  T A K L I F L A R
1.	 Moliyaviy hisobot xalqaro standartlarining joriy etilishi tadbirkorlik subyektlaridan amaldagi hisob 

tizimini xalqaro standartlar talablariga muvofiqlashtirilgan holda moliyaviy hisobotlarini tayyorlash vazifasini 
yuklaydi. Bizga ma’lumki, moliyaviy hisobot subyekt faoliyati samaradorligini, shuningdek moliyaviy-xo‘jalik 
faoliyati risklarini tahlil qilish uchun ma’lumot manbai bo‘lib xizmat qiladi. Moliyaviy hisobotda axborotlarning 
tasniflanishi moliyaviy barqarorlikni, natijadorlikni va risklarni baholashning xolisligini ta’minlaydi. Moliyaviy 
hisobotning tarkibi va tuzilishi nafaqat xalqaro standartlar qoidalariga mos kelishi, balki moliyaviy va boshqaruv 
tahlili talablariga javob berishi kerak. Shunday ekan, moliyaviy barqarorlik va investitsion jozibadorlikni 
baholashda xususiy kapital to‘g‘risidagi axborotlarning buxgalteriya hisobi va moliyaviy hisobotda ishonchli 
hamda o‘rinli aks ettirilishi muhim ahamiyat kasb etadi.

2.	 Xalqaro standartlarga muvofiq moliyaviy hisobotda foydalanuvchilarning manfaatlari nuqtayi nazaridan 
xususiy kapitalga oid axborotlar yoritib berilishi lozim. Ushbu talabdan kelib chiqadigan bo‘lsak, ustav kapitalining 
amaldagi hisobini xalqaro standartlar talablariga muvofiqlashtirish muhim ahamiyatga ega. Xususan, xalqaro 
amaliyotda xususiy kapital to‘g‘risidagi axborotlar moliyaviy hisobotda netto asosda aks ettiriladi. Shu nuqtayi 
nazardan biz taklif etgan “to‘lanmagan kapital” (8390) schyotining joriy etilishi ustav kapitalining sof miqdorini 
aniqlash va moliyaviy hisobotda ishonchli hamda shaffof axborot aks ettirilishini ta’minlaydi.

Qonunchilik hujjatlarida ustav kapitaliga ulush (aksiya, pay) sifatida kiritiladigan mol-mulk ishtirokchilar 
tomonidan kelishilgan qiymatda baholanishi belgilangan. Ammo moliyaviy hisobotning xalqaro standartlariga 
asosan ustav kapitaliga kiritiladigan ulushlar haqqoniy qiymatda baholanishi talab etiladi. Mazkur qoida 
buxgalteriya hisobining prinsiplariga mos kelib, moliyaviy hisobot axborotlarining buzib ko‘rsatilishini oldini oladi.

